
В ГОДЫ НЕЗАВИСИМОСТИ 

SOVETBEK BAIGAZIEV'S PUBLICISTIC ACTIVITY DURING THE INDEPENDENCY 

Аннотация: Публицист Советбек Байгазиевдин публицистикалык эмгектериндеги 

демократиялык коом, улуттун эркиндиги жана улуттук аң-сезим маселеси козголот. 

Публицисттин окумуштуулук жана публицисттик тажрыйбасынын натыйжасында 

демократиялык коомдогу өзүнүн үнү, принциптери жана көз караштары публицистикалык 

стилдин талаптарына ылайык талдоого алынат. 

Аннотация: В публицистическом произведение Советбека Байгазиева поднимаетя 

вопросы демократического общества, национальной свободы и национального самосознания. 

В результате научного и публицистского опыта учёного, его голос, принципы и взгляды в 

демократическом обществе анализируются в соответствии с требованиями 

публицистического стиля.  

Annotation: The publicist Sovetbek Baigaziev, as a journalist raises questions of a democratic 

society, national freedom and national identity. As a result of the scientist's scientific and journalistic 

experience, his voice (opinion), principles and views in a democratic society are analyzed in 

accordance with the requirements of the journalistic style.  

С.Байгазиевдин публицистикалык чыгармаларынын ичинен ата журттун идеологиялык 

багытына, социалдык-саясий проблемаларына арналган эмгектери коомдо олуттуу зарылдыкты 

жараткан эмгектерден. Себеби, XX кылымдын аягындагы чукул өзгөрүүгө дуушар болгон 

коомдук кырдаал, публицисттин чыгармачылык изденүүсү, интеллектуалдык деңгээли, аң-

сезими толуп, бышып, жетилип турган учурга туш келген. 1990-жылдары С.Байгазиев 44 жашта 

болчу. Ошол учурда коомдо болуп жаткан көп көйгөйлөрдү, тактап айтканда, эне тил 

проблемасын, улуттук аң-сезимдин кайра калыбына келтирүү жөнүндө, эгемендүү жаш өлкөдө 

демократиянын келечектеги тагдыры жөнүндө, жаңы коомго багыт алган инсандын кармана 

турган принциптерин аныктоо жөнүндө ж.б. маселелерди козгоп, эгемендүү өлкөнүн эркин 

адамдарына багыт көрсөтүп, алдыга жетелей турган жарыкка айланган. 

Профессор Сулайман Рысбаев: “Кайра куруу, демократия, сөз эркиндиги келгенде 

С.Байгазиевдин талант-шыгы дал ушул публицистика жанрында кеңири ачылды десек 

жаңылышпайбыз”[1.7-б] – деп айткан сөзү жогоруда айтылган биздин оюбузду коштоп турат.  

Кыргыз эли эгемендүүлүккө ээ болгон мезгилден баштап улут өз алдынча мамлекет 

болгону 70 жыл бою түптөлгөн идеологиядан, бараткан багытынан ажыраган инсандын кайра 

багытын аныктап берүү, максатын, милдетин, жашоо образын түзүп берүү педагог, социолог, 

психолог, политолог, философтордун милдети болгон. Бирок ушул тармактардын тогошкон 

жери публицистика болгондуктан, чындыгында ошол мезгилдеги улут тагдырын чечүүчү оор 

кырдаалда публицисттерге да оор милдет тагылган.  

Орус публицистикасынын теоретиги В.Овечкин публицистиканы турмуштук салгылаш-

тын чечүүчү учурунда салым кошо турган кубаттуу, алыска атуучу оор замбирекке 

салыштырган. Анын сыңары С.Байгазиев публицист катары өз милдетин канчалык денгээлде 

аткара алды? Анын эмгектери коомдун бараткан багытын аныктап бере алдыбы? Жаңы кылым 

– компьютердик-технологиялык кылымдын босогосунда турган эгемендүү, эркин кыргыздын 

аң-сезимине багыт берүүчү, жол көрсөтүүчү интеллигенциянын өкүлү катары өз ордун таба 

алдыбы? 

Бул макалабызда жогорудагы суроолорго жооп издөөнү, кыскача маалымат берүүнү 

максат кылабыз.  

Публицистикалык теориянын аныктамаларына таянсак, публицист коомдук, саясий, 

философиялык, моралдык, этикалык, адабий-теориялык проблемалардын тегерегинде ой 

жүгүртүү менен бирге практикалык жагдайларга, натыйжаларга да көңүл бурушу керек, 

башкача айтканда маселени кое да, чече да билүүгө тийиш. [4.128-б] 

Инсандын эркиндиги жана демократия маселесин Советбек Байгазиев чагылгандай жарк 

эткен күчтүү чакырыктары менен, коомдук кырдаалды жана өтмүштүн кетирген 

кемчиликтерин катуу сынга алган ачуу чындыгы менен коомчулуктун көңүл борборунда 

болууга жетишкендигин, публицисттин макалалары ар дайым резонанс жаратып тургандыгын 

ошол мезгилдин окумуштуу, коомдук ишмерлери Абдылда Мусаев, Кубат Чекиров, Сулайман 

Рысбаев ж.б. бир үндөн сыймыктануу менен белгилеп келишкен. 

С.Байгазиевди жакындан жакшы билген атактуу педагог Эл мугалими Бектур Исаков: 

«Советбектин өздүк китепканасында эмнелер гана жок. Китеп текчелери табигый 

илимдерден тартып, философия, педагогика, психология, политология, социология, адабият 

таануу боюнча түркүн китептерге толгон. Советбек ошол ар түрдүү илимдердин китептерин 

сызып-чийип окуган. Ошон үчүн даярдыгы эң мыкты интеллектуалдуу аалым. Ошон үчүн 

анын ой жүгүртүүлөрү, чечмелөөлөрү, көрө билүүсү кабыл алуусу, көз караштары кеңири» 

[1.8-б] - деп баа берген. 

Публицисттин ата журт тагдырына арналган публицистикалык макалалары байма-бай 

гезит беттерине жарыяланып, коомдун бүйүрүн кызытып турган 

С.Байгазиев козгогон эркиндик маселесин экиге бөлүп кароого болот. Биринчиси - 

саясий эркиндик, башкача айтканда, жалпы коомчулуктун эркиндиги. Экинчиси - аң-сезим 

эркиндиги же болбосо өспүрүмдү, коомдо инсанды эркин тарбиялоо маселеси.  

Алгач С.Байгазиев улут менталитетин даанарак, так түшүнгөнгө жана демократия 

тартуулаган эркиндиктин келип чыгыш себептерин тереңирээк аңдаганга аракет кылып, «Биз 

кимбиз?», «Кыргыз көчү кайда барат?», «Кыргыз букарасынын социализми: ал кандай эле?» 

деген аталыштагы макалаларын жарыялаган.  

Бул макалаларда эгемендүү кыргыз элине эркиндиктин келиши, башаламандыкты, 

жумушсуздукту, багытсыздыкты алып келгендигинин негизги себебин тереңден изилдеп, 

өнүккөн өлкөлөрдүн эркиндикти кандай кабыл алгандыгын салыштырып караган. Өнүккөн 

өлкөлөрдө социализмди кулатууга калың эл өзү катышкандыгын баса белгилеп, ал эми 

өлкөбүздө «Казармалык социализмди, тоталитаризмди Ала-Тоо ичиндеги жөнөкөй эмгекчи 

масса өзү түртүп кулаткан жок. Социализмди, ленинизмди жогору жактан Москва, Ельцин, 

Акаев алып таштады» [1.372-б], - деп, кыргыз элинин өз алдынча болууга али үйрөнө 

электигин ачык айтып чыккан.  

Ошондуктан демократиялык коомдо өз алдынча эркин жашоого багыт алган кыргыз 

инсанынын жеке көз карашы, өз алдынча ой жүгүртө билүүсү, инсан, личность катары жашай 

билүүсү, адамдын жеке менинин калыптануусу С.Байгазиевди публицист катары өтө 

тынчсыздандыра баштаган.  

Бирок, публицисттин бул кубулушка болгон күрөшү эгемендүүлүктөн кабар жок кезде 

эле, 1980-жылдары «Иниме кат» аттуу алгачкы публицистикалык чыгармасында эле 

башталгандыгын көрүүгө болот. Ал кайсы бир гезитке берген маегинде: “Мен социализм 

учурунда эле ойгонгом. Ошондо эле эне тилдин кайгысын тартчумун. Элибиздин эгемендүү 

болбой, чоң мамлекетке сиңип, жок болуу коркунучунда тургандыгын ойлочумун” [5.6-б], – 

деп айтканы, биздин жогорку оюбуздун чындыгын тастыктап турат. “Иниме кат” 

публицистикалык чыгармасында лирикалык каармандын Момунбек аттуу инисине жазган 

катында:«…Катты өзүн жазбай эле сенин колуң менен адат, көнүмүш деген бирөө жазып 

жатат иним. Аң-сезимиңди ошентип көнүмүшкө башкартып саласыңбы? Сени көрбөй турам, 

Катты өз алдынча ой жүгүртө билген жигит эч кандай даяр калыпка жетеленбей эле, өз оюн 

түз жазып кирет…» [2.15-б]- деп келечек босогосунда турган инсанды жеке көз карашка ээ 

болууга чакырган. 

С.Байгазиев демократия тартуулаган эркиндиктин маңызын элдин көбү үстүртөн туура 

эмес түшүндү деп белгилеген. Эркиндикти өзүн-өзү аныктоо деп түшүнбөй, өзүмдү өзүм 

билем деген мааниде кабыл алды деп түшүндүрүп, эгемендүү эркин инсанга президенттик 

мамлекеттик күчтүү бийликтин зарыл экендигин айткан. 

Эркиндикке жетүү С.Байгазиевди өтө сүйүнткөн. Эркиндик жөнүндө «Кишенден 

бошонгон рухтун ырлары» (2009) аттуу китебинин баш сөзүндө мындай деп жазганы бар: 

«Мен бул китебимдин атын «Кишенден бошонгон рухтун ырлары» деп атадым. Эмне үчүн? 

Анткени, ырларым сүйүктүү ата журтум эркиндик алып, демократия келгенден кийин 

жазылды. Эгемендүүлүк, демократия калемгер адамга, биринчи иретте сөз эркиндигин берди. 

Ал эми сөз эркиндиги – калемгер, жазуучу инсандын дем ала турган абасы» [3.3-бет]. – дейт. 

С.Байгазиев эркиндикти кыргыз калемгерлеринин кабыл алышын, «Тоталитардык 

көзөмөлдүн айынан далайдан бери сыртка эркин чыкпай, ичте туттугуп, катылып келген 

сырлар, ойлор, идеялар, күйүттөр капкакты ачып жибергенде тышка бүркүлгөндөй атып 

чыкты…» [3.3-б.] - деп өзгөчө образдуу, көркөм баяндап берген. 

Жалпы идеология үчүн керек болсо адамдын жеке жашоосун, жан дүйнө кызыкчылыгын 

курмандыкка чалып, адамдын жашоосунан мамлекеттик идеологиянын кызыкчылыгы алда 

канча өйдө тургандыгынын кесепеттерин Советбек Байгазиев «Орустун генералы кыргыздын 

сулуусуна эмне үчүн күлдү?», «Догматизмдин кыргызча варианты» аттуу макалаларында бир 

канча мисалдарды фактылары менен келтирүү менен белгилеп, тоталитаризмдик системага 

каршы чыгып, келекелеп, катуу сынга алган. 

Жамааттан дароо личностко, коллективден жеке менге өтүү өтө татаал процесс болгон. 

Мына ошол учурда С.Байгазиев: «Менталитеттин тарыхый себептерин даана туюнмайын, 

демократиялаштыруунун проблемаларын чечүүдө туура методиканы жана стратегияны 

кармана албайбыз» [1.408-б] - деп, коомдо адамдын личность катары калыптанбай, жалпы 

мамлекетке таандык болуп калганынын себептерин издөөдө ал тарыхка үңүлүп карап, негизги 

себебин мындайча түшүндүргөн: «Илим илгерки коомдордо мамлекет, эл, коллектив жашаган, 

инсан алардын көмүндүсүндө калган дейт. Карап турсаң биздин патриархалдык көчмөн 

жамаатта да жеке автономия оңой менен көзгө көрүнө койбойт. Жеке менди, инсандык 

автономияны моюнга алууга умтулган коллектив да көзгө даана чалдыга бербейт». 

 «90-жылдардын башында эгемендүүлүктү алып, бирок миллиондоп, миллиарддап алып 

турган дотациядан ажырап, союз менен болгон экономикалык байланыштары ыдырап, арабөк 

калган Кыргызстан эмне кылыш керек эле? – деп суроо коет, - жанагындай өбөлгөлөр, 

керектүү шарттар качан жетилет деп күтүп отуруш керек беле? – деп, кандай болгон күндө 

дагы комунисттик-коллективисттик, авторитардык агрардык Кыргызстандын граждандык, 

укуктук коомго өтүшүн публицист Советбек Байгазиев дүйнөлүк тарыхтагы уникалдуу окуя 

катары баалаган.  

Өзүмчүлдүккө каршы коомдун рынок шартында инсандын адеп-ахлагынын кескин 

өзгөрүшүн алдын алуу үчүн С.Байгазиев төмөндөгүдөй сунуштарды киргизген: 

1. Биз капитализм, рынок алып келе жаткан индивидуализмдин өзүмчүл түрүн алдын-

ала көрө билип, анын биздин кыртышка стихиялуу түрдө орун-очок алышына жол бербей, 

кыргыз коомунун нраваларынын өнүгүшүнө терең ойлонулган идеологиялык багыттуулукту 

киргизишибиз зарыл. 

2. Республикабыздын тарбия ишинде турмушубузга бара-бара сөзсүз кирип келе турган 

индивидуалисттик маданият менен илгертен келаткан коллективисттик маданиятыбызды 

синтездөө стартегиясын иштеп чыкканыбыз туура жана оригиналдуу болоор эле.  

Кыргыз коомунун нраваларын жолго салуу деген түшүнүктү публицист адам 

жашоосунун маңызы менен терең байланыштырган.  

Кыскасы, Советбек Байгазиевдин “Кыргыз букарасынын социализми: ал кандай эле?”, 

“Догматизмдин кыргызча варианты”, “Орустун генералы кыргыздын сулуусуна эмне үчүн 

күлдү?”, “Ала-Тоодо демократиянын жаралуу драмасы” ж.б. эмгектери күтүүсүз эркиндикке 

ээ болуп, демократиянын босогосунда турган кыргызды бирде кемчилигин айтып, бирде 

артыкчылыгын айтып, башынан сылап эмне кылуу керектигине жол көргөзүп тарбиялоо үчүн 

ээрчитип бараткан ак чач аксакалга окшойт.  

Ар бир чыгармасында өйдөдө белгиленгендей, өз элинин тагдырына, ар кимдин 

МЕНИНЕ болгон чыныгы күйүт, тынчсыздануу бар. Автор күйүт, тынчсызданууну бир гана 

кыргыздык бейкапардык, кенебестик менен байланышта карабайт, ал муну менен катар 

социализм энчилеп берген ар кимдин керт башындагы кулчулдук кеселдин кесепетин да 

күйүп-жануу менен көрсөтөт. 

С.Байгазиев эгемендүүлүктүн алгачкы мезгилинен тартып бүгүнкү жараткан 

эмгектеринде демократиялык коомдун консепциясын түзүп койгон десек жаңылышпайбыз. 

Сөзүбүз ишенимдүү, так болушу үчүн демократия, эркиндик жөнүндө анын айткан ойлорун 

тизмектеп берүүнү туура көрдүк. 

• Ар бир инсандын өзүн өзү тарбиялоосу, өзүн-өзүн өркүндөтүүсү, өзүн-өзү талдоосу, 

өзүн-өзү реализациялоосу коомубуздун өсүшү үчүн өтө керектүү нерсе. 

• Кыргыз пендесинин ичиндеги нарктарды кайра баалоо, рухий изденүү 

демократизмине карк чыңалган ички процесс интенсивдүү жүрүүгө тийиш. 

• Элет адамында ички чынжырларлардан бошонуу, ич жактан жаңылануу, өркүндөө, 

ички рух “ренессансы” болуп өтүп, улуттун өзүн-өзү аңдап түшүнүүсү бийикке 

көтөрүлгөндө демократия, эркиндик деген нерсе кыргыз адамынын өзүнүн ички 

сапаты, өзүнүн ички жекече тандоосу, психологиясы жана философиясы катары 

кыртышыбызда кеңири тамырламак. 

• Демократия личносттун ичинен жетилип чыгат. 

• Демократиялык коомдун инсаны өзүн-өзү ич жактан аныктаган, өзүнүн жүрүш-

турушу үчүн жоопкерчиликти толук моюнга алган укуктук маданияты жогору, 

аналитикалык рефлексивдик, антиавторитардык, антидогматикалык ой жүгүртүүгө 

эгедер жамааттан, мамлекеттен өзүнүн индивидуалдуу автономиясын урматтоону 

талап кылган духу эркин суверендүү личность. 

• Жаңы эгемендүү демократиялык коомдо инсан мамлекет үчүн эмес, мамлекет инсан 

үчүн жашоого тийиш.  

• Адам алыскы келечектеги абстрактуу бейиш үчүн эмес, бүгүн өзүнү төрөлгөн 

күнүнөн тарта, карып-арып ичер суусу түгөнгөнгө чейинки аралыкта бактылуу 

болушу үчүн туулган. 

• Бактылуу өмүр болушу үчүн коомдук мунарабызды “инсан-үй-бүлө – коллектив – 

мамлекет” деген долбоор боюнча тургузушубуз керек. 

• Инсанды асыл-нарк катары борборго койгон коомду өзүн-өзү аңдап түшүнүүсү 

өнүккөн активдүү инсандар гана кура алат. 

• Багынычсыз личность болуу түйшүктүү, дарамалуу, а түгүл опурталдуу да иш. 

• Көз карандысыз личность бороонду бет алып басат. Анын көтөргөн жүгү оор. 

Жыйынтыктап айтканда, публицисттин жогорудагы ой-пикирлерине, сунуштарына 

таянып, С.Байгазиев улут менталитетин даанарак, так түшүнгөнгө жана демократия 

тартуулаган эркиндиктин келип чыгыш себептерин тереңден аңдаганга аракет кылган, 

демократиялык коомдо инсандын жашоо образы кандай болоорун түзүп бергенге салым 

кошкон публицист деп айта алабыз. 

 Аннотация: Бул макалада немис жана кыргыз тилдериндеги мал чарбачылыгына 

байланышкан фразеологизмдер жана ошондой эле жалпы сөз тизмектери, туруктуу сөз 

айкаштары каралды. Кыргыз жана немис тилдериндеги адамдардын өң-келбетине, мүнөзүнө, 

жүрүм-турумуна тиешелүү фразеологизмдер талданды. Жалпысынан фразеологизмдер жана 

туруктуу сөз айкаштары тилди көркөмдөө жөндөмүнө ээ экендиги көрсөтүлдү. 

 Аннотация: В этой статье рассматривается фразеологизмы животноводства, а также 

общие словосочетания и устойчивые выражения в немецком и кыргызск 


